
✍️ ಶಾಂತಾರಾಮ ವಿ ಶೆಟ್ಟಿ

ಒರಿ ಓಡ ಮಾದಾವುನಾಯೆ ಇತ್ತೆ. ಒಂಜಿ ಕೋಡಿಡ್ದ್ ನನೊಂಜಿ ಕೋಡಿಗ್
ಪೋಯರೆ ಜನೊಕುಲೆಗ್ ಆಯನ ಓಡಾ ಒಂಜೇ ಗತಿ.
ಉಂದೆನ್ ತೆರಿದ್ ಆಯೆ ಜನೊಕುಲೆಡ ಒಂಜಿ ರೂಪಾಯಿ ದೆತೊಂದಿತ್ತೆ. ಆ
ಕಾಲೊಡು ಅವು ಬಾರಿ ಜಾಸ್ತಿ ದೊಡ್ಡು. ಜನೊಕುಲು ಮಾತೆರ್ಲಾ ಬಾಯಿಗ್
ಬತ್ತಿಲೆಕ್ಕ ದೊಡ್ಡು ಪಂಡ ಸೈಪೆ, ಇಂಬ್ಯನ ಕೈ ಕೊಟ್ಟ ಪತ್ತರೆ, ಕಣ್ಣ್ ಪುಡಾಯೆರೆ, ಸೈತ್ತಿ
ಬೊಕ್ಕ ಸೀದಾ ನರಕೊಗು ಪೋಪೆ ಪನೊಂದು ನೆರೊಂದು ಇತ್ತೆರ್. ಏತ್ ದೊಡ್ಡು
ಪಂಡೆಡ್ಲಾ ಉಪ್ಪುನು ಆಯನ ಒಂಜೆ ಓಡಾ, ಬೇತೆ ಪರ ಇಜ್ಜಿ.

ಇಂಚ ಉಪನಗ ಓಡದಾಯೆ ಕಾಯಿಲೆ ಬೂರ್ದು ಸೈಯರೆ ಆಪೆ. ಮಗನ್ ಲೆತ್ತ್
ಒಂಜಿ ದಿನ ಪನ್ಪೆ.
ಮಗಾ ಯಾನ್ ನನ ಜಾಸ್ತಿ ದಿನ ಒರಿಯಯೆ. ಜೂವ ಮಾನ ಇಡೀ ನಿಕಲೆಗಾದ್
ಬೆಂದ್ ದ್ ಜನೊಕುಲೆನ ಬಾಯಿಡ್ ಕುಚ್ಚನ, ನೆರ್ಪಣೆ ತಿಂದೆ. ಸೈತ್ತಿ ಬೊಕ್ಕಾಂಡಲಾ
ಜನೊಕುಲು ಎನನ್ ಪುಗರುಲೆಕ್ಕ ಈ ಮಲ್ಪೊಡು ಪಂಡೆ. ಮಗೆ ಮಂಡೆ ಆಡಯೆ.
ಅಮ್ಮೆ ಕೊಸಿಟ್ ಜೂವ ಬುಡಿಯೆ.

ಪಂಡಿಲೆಕ್ಕ ಮರ್ದಿನ ಮಗೆ ಓಡ ಮಾದಾವೆರೆ ಪೋಯೆ. ಬತ್ತಿನಕಲಡ ಪಂಡೆ
ಇನಿಡ್ದ್ ಬೊಕ್ಕ ಎನ್ನ ಓಡ. ಎನ್ನ ಓಡೊಡು ಆಯೆರೆಗ್ ಪೋಡಾಂಡ ರಡ್ಡ್
ರುಪಾಯಿ ಕೊರೊಡು.

 ಜನೊಕುಲೆಗ್ ಒರಾನೆ‌ ಮಂಡೆ ಬೆಚ್ಚ ಆಂಡ್.ಅಕುಲು ಮಗಕ್ಕ್ ಪಂಡೆರ್ಗೆ  ನಿನ್ನ
ಅಮ್ಮೆ ಒಂಜಿ ರುಪಾಯಿಡ್ ದಾಲ ರಗಲೆ ದಾಂತೆ ಆಯೆರೆಗ್ ಬುಡೊಂದಿತ್ತೆ, ಪಾಪ
ದೇವೆರ್ಲಕ್ಕಂತಿನಾಯೆ. ಈತ್ ಬೇಗ ಸೈಯರೆ ಬಲ್ಲಿತ್ತ್ಂಡ್. ಆಯಲೆಕ್ಕಂತಿನಾಯಗ್
ನಿನ್ನಲೆಕ್ಕಂತಿನ ಮಗೆ ಎಂಚ ಪುಟಿಯೆನಾ ದಾನ್ಯೊ. ಪಾಪ ಆಯೆ ಸ್ವರ್ಗೊಗು
ಸಂದಡ್ ಪಂಡ್ ದ್ ದೇವೆರ್ಡ ನಟಿಯೆರ್ಗೆ. 
ಮಗೆ ಮಿತ್ತ್ ತೂದು ಅಮ್ಮೆರೆಗ್ ಕೈ ಮುಗಿದ್ ಪಂಡೆಗೆ 
ಅಮ್ಮೆರೆ ಇರೆನ ಆಸೆ ಕೈ ಗೋಡ್ಯುಂಡ್.

ನೀತಿ: ಜನೊಕುಲು ಅನುಕೂಲೊಗು ತಕ್ಕ ಬದಲಾಪೆರ್. ಇನಿ
ಹಾಲ್ ಇತ್ತಿನಾಯೆ ಎಲ್ಲೆ ಎಡ್ಡೆ ತೋಜುವೆ.

